Тэкст як адзінка мовы і маўлення

Тэкст (ад лац. textum — сувязь, злучэнне) — звязнае і завершанае выказванне на пэўную тэму, якое характарызуецца камунікатыўнай прызначанасцю і складаецца з групы сказаў, аб’яднаных сэнсам і граматычна. 
Пры пабудове тэксту неабходна ўлічваць, з якой мэтай ён ствараецца, хто яго адрасат, якую сферу дзейнасці абслугоўвае, у якой сітуацыі будзе ўспрымацца, у якім стылі будзе напісаны і інш.

Прыметы тэксту: сэнсавай цэласнасцю, тэматычным адзінствам, звязнасцю, разгорнутасцю, паслядоўнасцю і завершанасцю.
Асноўная мэта любога тэксту — данесці да адрасата (слухача ці чытача) пэўную інфармацыю, пэўны сэнс. 

Абавязковая ўмова зразумеласці, паспяховага ўспрымання тэксту — яго сэнсавая цэласнасць, якая дасягаецца, калі ўсе сказы ў тэксце звязаны паміж сабой па сэнсе.
Калі сэнсавая цэласнасць парушаецца, тэкст, правільны з фармальнага боку, «распадаецца» і ў выніку пазбаўляецца сэнсу. Напрыклад: Нахадзіўшыся па лесе, я сеў адпачыцъ, паслухацъ, як шумяцъ сосны. Сасна расце пераважна на пясчаных глебах. А глебы тут былі ўрадлівыя. Яны далі добры ўраджай.

Тэматычнае адзінства — прымета тэксту, якая праяўляецца ў тым, што ўсе сказы і часткі тэксту накіраваны на раскрыццё яго тэмы і асноўнай думкі.
Тэма тэксту — гэта прадмет маўлення, тое, пра што гаворыцца ў тэксце.

Асноўная думка (ідэя) тэксту — гэта тое галоўнае, што хоча сказаць аўтар аб прадмеце маўлення, гэта аўтарскі погляд на падзеі, вобразы, характары, аўтарская іх ацэнка. Аднак дастаткова часта асноўная думка не афармляецца славесна. Чытач ці слухач павінен вызначыць яе сам, удумаўшыся ў змест тэксту.

У кожным тэксце ёсць апорныя (ключавыя) словы, якія перадаюць асноўны змест тэксту і дапамагаюць узнавіць яго пры пераказе. Апорныя словы нясуць у сказах асноўную сэнсавую нагрузку і, як правіла, у вусным маўленні выдзяляюцца лапчным націскам. Звычайна пры чытанні толькі гэтых слоў можна вызначыць тэму тэксту.



ЗАДАННІ		Сэнсавая цэласнасць і тэматычнае адзінства тэксту

1. Прачытайце тэкст. Дакажыце, што яму ўласцівыя такія прыметы, як сэнсавая цэласнасць і тэматычнае адзінства. Падбярыце загаловак так, каб ён адлюстроўваў тэму. Cпішыце тэкст, афармляючы яго ў адпаведнасці з арфаграфічнымі і пунктуацыйнымі нормамі.

Нахадзіўшыся па лесе я сеў а(д/т)пачыць на сасну якую з карэ(н/нн)..м выв..рнула навальніца. Раптам над галавою трэснула галінка. Я глянуў (у)гору. На галіне сасны трымаючы (у/у)лапках з..лёную шышку прытоена с..дзела вавёрка.
Нашы позіркі сустрэліся. Зв..рок адразу кінуў шышку прабег па галіне і скокнуў на суседн.. е дрэва (у/у)паветры прамільгнула вогн..(н/нн)ая паласа. Вавёрка забралася на самую в..ршаліну сасны і а(д/т)туль пачала назіраць за мною. Пераканаўшыся што ёй н..што н.. пагражае яна вернулася на галіну дзе толькі што с..дзела адарвала шышку зручней уладкавалася і пачала в..чэраць. Кінутыя ёю лускавінкі кружачыся ў паветры павольна ападалі на дол. Вавёрка назірала за мною. Выгляд яе н..быта гаварыў Ну, паглядзі, паглядзі як я в..чэраю (Паводле З. Бяспалага).

2. Прачытайце тэксты. Ці можна сказаць, што яны напісаны на адну тэму, але маюць розныя асноўныя думкі? Абгрунтуйце сваё меркаванне. Падбярыце да кожнага тэксту загаловак так, каб ён адлюстроўваў асноўную думку.

І. У парку — залатая восень. Яна вельмі багатая на маляўнічыя фарбы. Усё навокал гарыць каляровай лістотай. Тут і золата, і яркая чырвань, і лімонна-жоўтыя колеры, шмат барвовых фарбаў. Ёсць нават фіялетава-чорныя, і амаль не відаць звыклых зялёных. Гарыць і ззяе ў сонечны дзень нават маленькая былінка! (Паводле В. Ціхановіча).

ІІ. У парку — восень. Шэры туман павіс над зямлёй. Нерухомыя елкі ўткнулі ў неба свае доўгія верхавіны. А ўнізе пад іх шырокімі лапамі — змрок. Дрэвы стаяць маўклівыя, сонныя, з іх не-не ды і злятаюць пажоўклыя лісты: настаў час. Абарвецца ліст, зашамаціць лагодна, мякка, нібы развітваючыся з тымі, што засталіся вісець. І апускаецца павольна, хапаючыся за малюсенькія расінкі туману. Слухаеш шоргат лісця — і становіцца сумна: шкада лета, цяпла... (Паводле М. Дзелянкоўскага).
